
“Oktyabrda bir daha  
əmin oldum ki...”

Niyazi müəllim təbiətən kövrək, 
duyğulu, həssas bir insandır. O, ağır 
günlərdən söz düşəndə dərindən 
köks ötürür, nəzərləri bir nöqtəyə 
zillənir və hiss edirəm ki, olanları 
yada salmaq istəmir, bu barədə 
danışmaqdan yayınmağa çalışır. 
Əslində, onu başa düşmək də çətin 
deyil. Məgər şəhərdə ermənilərin 
törətdikləri vəhşiliklər nəticəsində 
ev-eşikləri dağılmış yüzlərlə insanın 
çaşqın sifətini, bir göz qırpımında 
doğmalarını itirən anaların naləsini, 
yatağında gəlinciyini sinəsinə bas-
mış halda gözlərini həmişəlik yum-
muş körpələrin cansız cəsədlərini 
unutmaqmı olar?! Bəlkə də şəhərdə 
yeganə adamdır ki, bu ağlasığmaz, 
ağır mənzərələrin hamısını nəinki 
müşahidə etməli oldu, əksinə, özü-
nün dediyi kimi, bəlkə də “min dəfə 
ölüb dirildi”. Amma o çətin anlarda, 
nəinki təkcə özünü səfərbər etməyi 
bacardı, həm də bütün şəhər struk-
turlarını ayağa qaldırdı, operativlik, 
təşkilatçılıq nümunəsi göstərdi.

– O hüznlü günlərdə mən bir 
daha əmin oldum ki, gəncəlilər son 
dərəcə həssas, nəinki öz qonum-
qonşusu, hətta bir dəfə də olsun 
üzünü görmədiyi adamlarla bir 
tikə çörəyini də bölüşməyə hazır 
olan insanlardır, – deyə şəhər icra 
hakimiyyətinin başçısı söhbətimizin 
gedişi zamanı bir neçə dəfə bu 
məsələyə toxunur. – Doğrudur, 
 22–23 il əvvəl bu şəhərdə idarə 
rəisi işləmişəm və gəncəlilərin belə 
mərd xasiyyətlərinə yaxşı bələdəm. 
Lakin bu dəfə gördüklərim məni, 
sözün həqiqi mənasında, kövrəltdi 
və qəlbimi dağa döndərdi. Adamlar 
saatlarla bu dağıntıların yanından 
geri çəkilmirdilər. Kimsə xilas olunan 
kimi bəlkə də yüz adam eyni vaxtda 
deyirdi ki, “bizə gedək”. Evi dağılmış 
adamları, az qala, zorla maşına 
əyləşdirib “gedək bir tikə çörək 
yeyin” – deyirdilər. Kimisi evindən 
isti adyal gətirmişdi. Bir başqası 
öz balasının əlindən alıb gətirdiyi 
oyuncaqları xilas olunan balaca 
uşaqlara verirdi ki, ağlamasınlar. Bir 
başqası... 

Müsahibim bunları mənə 
danışır və deyir ki, o günlərdə 
cəbhədən gələn xəbərlər – işğal 
altında olan şəhər və rayonları-
mızın, kənd və qəsəbələrimizin 
bir-birinin ardınca azad olunması 
xəbərləri gəncəlilərdə elə bir ruh 
yüksəkliyi yaratmışdı ki, heç bir 
raket zərbəsi, heç bir hücum cəhdi 
şəhər sakinlərini qorxuda biməzdi. 
Gəncəlilər heç nədən qorxmurdular. 
Onların hansını dindirirdin, deyirdi 
ki, İlham Əliyev kimi Prezidenti olan 
ölkənin vətəndaşı nədən qorxmalı-
dır?! Oktyabrda bir daha əmin oldum 
ki, Gəncə dövlətə və dövlətçiliyə 
inamın parlaq nümunəsidir…

Ağır da olsa bir daha yada 
salaq. Şəhər keçən ilin oktyab-
rında Ermənistan silahlı qüvvələri 
tərəfindən 5 dəfə ayrı-ayrı vaxtlarda, 
özü də əsasən, gecə saatlarında 
bombalandı. İlk hücum oktyabrın 
4-də baş verdi və 1 mülki şəxs həlak 
oldu, 30-dan çox adam yaralandı. 
Xatırladaq ki, bu raket hücumu 
müharibənin getdiyi Qarabağ 
bölgəsindən kənarda edilən ilk ciddi 
hücum idi. İkinci raket hücumu isə 
cəmi bir gün sonra, oktyabrın 5-də 
baş verdi. Hücum nəticəsində 3 
mülki şəxs yaralandı. Üçüncü raket 
zərbəsi oktybarın 8-də, dördüncü 
isə oktyabrın 11-də baş verdi və 
nəticədə, 10 mülki şəxs şəhid oldu 
və 40-dan çox insan yaralandı. 
Azğınlaşmış ermənilər bununla da 
kifayətlənmədilər və oktyabrın 17-də 
daha bir raket hücumu nəticəsində 
hamısı mülki şəxs olmaqla 16 nəfər 
həlak oldu, 55 nəfər isə yaralandı. 
Hücumlar zamanı şəhərin infrast-
rukturuna, yaşayış binalarına, 
məktəb, səhiyyə ocaqlarına və digər 
sosial obyektlərə ciddi ziyan dəydi. 
Bütövlükdə isə 1000-dən artıq fərdi 
evə ziyan vuruldu. Onların bəzisi 
tamamilə, bəzisi isə qismən dağıldı. 

Həmin günlərdə bir neçə dəfə 
şəhərə gələn Azərbaycan Preziden-
tinin köməkçisi Hikmət Hacıyev bu 
hücumları haqlı olaraq Azərbaycan 
xalqına qarşı Xocalı soyqırımından 
sonra şahidi olduğumuz ikinci bir 
soyqırımı aktı adlandırdı.

Əslində, Gəncə həm ön, həm 
də arxa cəbhədə 112 şəhid verdi. 
Onların 86 nəfəri torpaqlarımızın 
düşməndən azad edilməsi zamanı 
gedən döyüşlərdə, 26 nəfəri isə 
Gəncə raket zərbələri ilə atəşə 
tutularkən şəhid oldu. Bu günlərdə 
şəhər ictimaiyyəti nümayəndələrinin 
iştirakı ilə icra hakimiyyətində Gen-
cesehidleri.az portalının təqdimatı 
keçirildi. Şəhər icra hakimiyyətinin 
təşəbbüsü və “Zəfəroğlu-inşaat”ın 
dəstəyi ilə ərsəyə gətirilən bu porta-
lın əsas prinsipi Azərbaycanın şanlı 
tarixinə çevrilən 44 günlük Vətən 
müharibəsində qəhrəmancasına 
həlak olan Gəncə şəhidlərinin 
xatirəsini əbədləşdirmək və təbliğ 
etməkdir. Portalda yaradılmış 
müxtəlif bölmələrə daxil olmaqla 
1-ci və 2-ci Qarabağ müharibəsi, 
mülkü və digər şəhidlər haqqında 
ətraflı məlumat əldə etmək müm-
kündür. Portalda yaradılan başqa 
bir bölmədə Gəncənin tarixi ilə 
bağlı geniş məlumat yerləşdirilib. 
Qeyd edək ki, Gencesehidleri.az 
saytı respublikada bir ilkdir. Saytda 
600 nəfərə yaxın şəhid haqqında 
məlumat yerləşdirilib. Maraqlı və xe-
yirxah layihənin bir üstün cəhəti də 
budur ki, şəhid məzarlarının üzərinə 
QR kodları yerləşdiriləcək və xiya-
banı ziyarətə gələnlər cib telefon-
larını bu kodların üzərinə tutmaqla 
şəhid haqqında elə yerindəcə ətraflı 
məlumat əldə edə biləcəklər. 

Yeri gəlmişkən xatırladaq ki, 
Gəncə şəhəri Birinci Qarabağ 
müharibəsində 90-nı itkin olmaqla, 
467 nəfər şəhid verib. Şəhər icra 
hakimiyyətinin təşəbbüsü və dəstəyi 
ilə həm o illərdəki şəhidlərimizin, 
həm də indiki şəhidlərimizin 
məzarları eyni ölçüdə, eyni cür 
yüksək səviyyədə, onların adına 
layiq şəkildə yenidən qurulmuşdur.

Yuxarıda təsvir etdiyimiz o 
ağır günlərdə və ondan sonrakı 
müddətdə şəhərdə şəhid ailələrinin 
hər birinə yüksək diqqət və qayğı 
göstərilmişdir. Elə bir şəhid ailəsi 
qalmamışdır ki, şəhərin rəhbəri, 
digər səlahiyyətli şəxslər, bir neçə 

dəfə baş çəkməsinlər, problemləri 
ilə maraqlanmasınlar, kömək 
göstərməsinlər. Eyni diqqət qazilərə 
münasibətdə də özünü büruzə 
verir. İstənilən müraciət həmin anda 
nəzarətə alınır, müvafiq strukturlara 
tapşırıqlar verilir.

On yeddi ildə on altı səfər
Bu, dövlət başçımızın prezi-

dentliyi dövründə Gəncə şəhərinə 
etdiyi səfərləri göstərən rəqəmlərdir. 
İlk baxışda quru rəqəmlər təsiri 
bağışlayan bu illərdə Gəncənin 
həyatında nələr baş verməyib?! 
Qədim şəhər hamının gözü qarşı-
sında elə bir inkişaf dövrü keçib ki, 
sanki bunlar bütöv bir əsri əhatə 
edib. Qeyd edək ki, belə səfərlər 
zamanı sakinlər tərəfindən qal-
dırılan məsələlərin həlli ilə bağlı 

dövlət  başçısının verdiyi göstərişlər, 
imzaladığı sərəncamlar şəhərin 
hərtərəfli inkişafına zəmin yaradıb. 
Rəqəmlərə nəzər salaq. 2003-cü illə 
müqayisədə 2019-cu ildə Gəncədə 
məhsul buraxılışı 4,3 dəfə, sənaye 
2,7 dəfə, kənd təsərrüfatı 2,8 dəfə, 
əsas kapitala yönəldilmiş vəsait 60 
dəfə, o cümlədən tikinti-quraşdır-
ma işləri 63,1 dəfə artıb. 2003-cü 
ildən 2020-ci ilə kimi Gəncədə 60 
mindən çox iş yeri açılıb. Yeni tikilən 
obyektləri bir daha sadalamağa 
zənnimcə ehtiyac yoxdur. Ölkə 
başçısı bu obyektlərin, demək olar 
ki, əksəriyyətinin təməlini şəxsən 

özü qoyub və onların açılışlarında 
iştirak edib. Elə keçən ilin yayında 
da pandemiyaya baxmayaraq, daha 
bir neçə obyektin təməli qoyuldu, 
yeniləri istifadəyə verildi. Onların 
arasında sosial tikililər, tarixi-me-
marlıq abidələri də vardı. “Şah 
Abbas” və “Uğurlu xan” karvansara 
kompleksləri əsaslı təmir-bərpadan 
sonra istifadəyə verildi. Ölkə başçısı 
Birinci vitse-prezident Mehriban 
Əliyeva ilə birlikdə “NB Satınalma və 
Ticarət” MMC-nin süni mərmər və 
qranit istehsalı zavodunun açılı-
şında iştirak etdi. Qeyd edək ki, bu 
müəssisədə süni mərmər, keramoq-
ranit – yəni, yer və divar üzlükləri, 
metlax və quru inşaat qarışıqları 
istehsal edilir. Burada, həmçinin illik 
istehsal gücü 40 min ton astar və 20 
min ton üzlük olan tikinti materialları 
istehsalı zavodu tikilib və avadan-
lıqları quraşdırılıb. Məhsulların 
hazırlanmasında istifadə olunan 
xammal Daşkəsən, Şəmkir, Ağstafa 
və Qaradağ rayonlarından gətirilir. 
Müəssisənin illik istehsal gücü 3 
milyon kvadratmetr olacaq. Bura-
da hazırlanan məhsulların Rusiya 
Federasiyasına, Gürcüstana və 
Orta Asiya respublikalarına satışı 
nəzərdə tutulur. Ümumi dəyəri 46,5 
milyon manat olan bir zavodun inşa 
olunması respublikada, o cümlədən 
Gəncədə sahibkarlar üçün əlverişli 
mühit yaradılmasının əyani 
göstəricisidir. Məlumat üçün bildirək 
ki, 2004-cü ildən bəri Sahibkarlığın 
İnkişafı Fondu tərəfindən Gəncədə 
498 sahibkara 51,2 milyon manat 
kredit verilib. Bu da şəhərdə yeni 
istehsal müəssisələrinin yaradılma-
sına şərait yaradıb. 

Gəncədə aparılan tikinti, abad-
lıq-quruculuq işləri arasında yolların, 
keçidlərin, körpülərin tikintisi və 
təmiri, şəhərdaxili küçələrin asfalt-
lanması, hər cür kommunikasiya 
xətləri ilə təmin olunması daim 
diqqət mərkəzindədir. Keçən il 
Gəncəçay çayı üzərində eyni vaxtda 
beş körpünün bərpası başa çatdırıl-
dı və ölkə Prezidenti İlham Əliyev, 
birinci xanım Mehriban Əliyeva 
həmin körpülərdə görülmüş işlərlə 
tanış oldular. Burada beş körpüdən 
biri – Müseyib Bağırov küçəsinin 
Gəncəçay ilə kəsişməsində yerləşən 
körpü 1986-cı ildə, digər dördü 
isə ötən əsrin 50-ci illərində tikilib. 
Körpülər tamamilə köhnəldiyindən 
gediş-gəliş üçün təhlükəli vəziyyət 
yaranmışdı. Bunu nəzərə alaraq 

dövlətimizin başçısı keçən il mayın 
16-da Gəncə şəhərinin Şah İs-
mayıl Xətai və Nizami Gəncəvi 
prospektlərinin, Müseyib Bağırov, 
Mirzə Abbas Abbaszadə və Əlövsət 
Məmmədov küçələrinin Gəncəçay 
ilə kəsişmələrində yerləşən və 
qəzalı vəziyyətdə olan 5 körpünün 
bərpası üçün Prezidentin Ehtiyat 
Fondundan Avtomobil Yolları Dövlət 
Agentliyinə 6,4 milyon manat vəsait 
ayrılması barədə sərəncam imza-
lamışdı. Həmin vəsait hesabına 
körpülərdə təmir-bərpa işləri optimal 
müddətdə başa çatdırılmış, bü-
tün körpülərin hərəkət hissəsinin, 

məhəccərlərin, çay məcrasının 
aşağı və yuxarı hissələrinin, sağ, 
sol sahil yamaclarının dəmir-
betonla bərkidilməsi işləri aparılmış, 
hərəkət hissəsinin hər iki tərəfində 
təkərqaytaranlar quraşdırılmış, 
səkilər təmir olunmuşdur. Beləliklə, 
artıq həm piyadalar, həm də 
avtomobillər bu körpülər üzərindən 
təhlükəsiz hərəkət edə bilirlər. 

Yaxud Gəncə şəhərində 
yerləşən Azərbaycan Dövlət Aqrar 
Universitetini misal göstərə bilərik. 
Son 4 ildə ölkə başçısı 3 dəfə bu ali 
məktəbdə olub, yeni tədris korpusla-
rının və yataqxana komplekslərinin 
həm təməlqoyma mərasimlərində, 
həm də bu obyektlərin açılışların-
da iştirak edib. Nəticədə, dünya 
səviyyəli bir tədris ocağı yaradılıb 

ki, xarici ölkələrdən gələn qonaqlar 
öz heyranlıqlarını gizlədə bilmirlər. 
Azərbaycan Prezidentinin 2018-ci 
il 22 yanvar tarixli sərəncamına 
əsasən, dövlət əsaslı vəsait qoyu-
luşu – investisiya xərcləri hesabına 
tikilmiş və keçən il istifadəyə verilmiş 
yeni tədris korpusunda müasir 
təfəkkürlü kadrların hazırlanması, 
eləcə də elmi tədqiqatların səmərəli 
aparılması üçün hər cür şərait ya-
radılıb. Professor-müəllim heyətinin 
və tələbələrin ixtiyarına ən yeni 
əyani vasitələr və avadanlıqla təchiz 
olunmuş auditoriyalar və laborato-
riyalar verilib. Binada bütün zəruri 
infrastruktur qurulub. İnzibati xidmət 
və digər yardımçı otaqlar yaradılıb. 
Yeni tədris korpusu 3 min tələbənin, 
iki növbədə, təhsil alması üçün 
nəzərdə tutulub. Yeni tədris kor-
pusunda aqronomluq, zootexniklik 
istiqamətli, ictimai elmlər və multikul-
turalizm kafedraları, interaktiv təlim-
tədris otaqları fəaliyyət göstərir. 

Gəncədə elə bir sahə yoxdur 
ki, dövlətimizin başçısı ora diqqət, 
qayğı və kömək göstərməsin. 
Şəhərin tarixi abidələrinin bərpası 
ilə əlaqədar görülən işlər əhali 
tərəfindən sonsuz razılıqla qarşı-
lanıb və bu işlər kifayət qədərdir. 
Elə xalqımız üçün çox əziz və 
müqəddəs olan “İmamzadə” Tarixi-
Dini Kompleksinin yenidən qurul-
ması, onun genişləndirilməsi, orada 
məscidin tikilməsi və digər tikililərin 
yaradılması buna əyani misaldır. 
Gəncə Dövlət Dram Teatrının bina-
sının tikintisində son işlər görülür 
və bu il həmin obyektin istifadəyə 
verilməsi nəzərdə tutulur. Xatırla-

dım ki, ölkə başçısının Gəncəyə 
səfərlərinin birində Dram Teatrının 
artistləri müraciət etmişdilər ki, 
yeni binaya ehtiyac var. Prezident 
bu müraciəti dərhal qəbul etmiş 
və göstəriş vermişdir ki, tikilsin. 
Qeyd etdiyimiz kimi, gözəl bir bina 
artıq hazırdır və tezliklə istifadəyə 
veriləcəkdir. Gəncədə ikinci Olim-
piya İdman Mərkəzi də tikilir. Ölkə 
Prezidenti keçən ilin iyunun 24-də 
Gəncədə olarkən dedi ki, “o vaxt 
birinci Mərkəz tikiləndə mən hələ 
Prezident vəzifəsində deyildim, Milli 
Olimpiya Komitəsinin prezidenti kimi 
bu işi icra etmişdim. Ancaq ikinci 
idman kompleksinə ehtiyac var”.

Məlumdur ki, Prezidentin 
göstərişi ilə Gəncədə Dövlət 
Filarmoniyası da tikilib istifadəyə 
verilib və bu, çox gözəl memarlıq 

abidəsidir. Eyni zamanda, lazım 
olan infrastruktur layihələri icra edilir. 
Ölkədə birinci “Yaşıl şəhər” layihəsi 
Prezidentimizin təşəbbüsü ilə Gəncə 
şəhərində həyata keçiriləcək. 

Yeni növ koronavirus infeksi-
yasının ölkəmizdə geniş miqyasda 
yayılmasına qarşı görülən tədbirlər 
Gəncə şəhərini də əhatə edir. 
Ötən yay modul tipli xəstəxananın 
Gəncədə açılması, tək bu şəhərdə 
deyil, Gəncəətrafı rayonlarda 
yaşayan, yoluxan insanların 
xəstəxanalara təcili təxliyə olun-
ması, onların yüksək səviyyədə 
müalicə edilməsi üçün çox vacibdir.
Vəziyyətin tədricən normallaşması 
onu sübut edir ki, Prezidentimizin 
regionlarda, o cümlədən Gəncədə 
belə bir səhiyyə ocağının açılmasına 
göstəriş verməsi uzaqgörənliklə atıl-
mış bir addımdır. Bir məsələni qeyd 
edək ki, şəhərdə koronavirusa qarşı 
aparılan tədbirlər birbaşa şəhər 
icra hakimiyyətinin nəzarətindədir. 
Hətta, icra hakimiyyətinin başçısı 
özü tez-tez şəhərə çıxır, vəziyyətlə 
yerindəcə tanış olur, müvafiq tapşı-
rıqlarını verir.

Sakinlər nədən narazı idilər?
Son vaxtlar Gəncədə ən çox 

danışılan mövzu bir sıra küçələrin 
bərbad vəziyyətdə olması, asfalt 
çəkilməməsi və bu işin yubadılması 
idi. Əslində, sakinləri qınamaq da 
olmazdı. Çünki vəziyyət, doğrudan 
da, ürəkaçan deyildi və sakinləri 
də “bu işin günahkarlarını” axtarıb 
tapmaq bir o qədər də maraqlandır-
mırdı. Axı, şəhər sakininin nəyinə 
lazımdır ki, “Azərsu” ASC şəhərdə 

su və kanalizasiya xətlərinin çəkilişi 
qrafikinə vaxtında əməl etmir, bir 
sıra işləri keyfiyyətsiz yerinə yetirir, 
nəticədə, şəhərin müvafiq struktur-
larının işini pozmaqla onları da pis 
vəziyyətdə qoyur.

Bu ayın əvvəllərində sakinlərin 
qəzetimizin Gəncədəki müxbir 
məntəqəsinə müraciətlərini nəzərə 
alaraq, şəhərin bir sıra küçələrində 
olduq, adamlarla görüşüb söhbət 
etdik. Yuxarıda qeyd etdiyimiz kimi, 
şəhərin rəhbər işçilərinin fikirlərini 
öyrəndik, vəziyyətin nə vaxt nizama 
salınacağı ilə maraqlandıq. Məlum 
oldu ki, artıq havaların istiləşməsi 
və əlaqədar təşkilatların vacib 
məsələyə düzgün reaksiya verməsi, 
eləcə də kəm-kəsir işlərini qay-
daya salması nəticəsində tezliklə 
küçələrin asfaltlanması işlərinə 
başlanacaq. Şəhər rəsmilərinin 
dediyi kimi də oldu. Artıq bir neçə 
gündür ki, küçələrin əksəriyyətinə 
çoxlu texnika gətirilib. Yollara asfalt 

üzlük vurulur, səkilər düzəldilir, 
eyni zamanda, yeni işıq dirəkləri 
basdırılır, digər kommunikasiya 
işləri görülür, yaşıllıqlar, qazonlar 
salınır. Yeri gəlmişkən qeyd edək 
ki, şəhərin gecə işıqlandırılması 
zamanı xüsusi lampalardan istifadə 
olunması elektrik enerjisinə yarıba-
yarı qənaət etməyə imkan yaradıb. 
Şəhər icra hakimiyyətinin başçısı 
yenə də təmir olunan, asfalt salınan 
küçələrə özü gedir, işin gedişinə 
nəzarət edir, sakinləri dinləyir, 
onların arzu və təkliflərini nəzərə 
alır. İnsafla demək lazımdır ki, inişil 
və keçən il Gəncədə elə küçələrə 
asfalt çəkilib ki, o küçələr indiyədək 
asfalt nə olduğunu məcazi mənada 
desək, görməyib. Məlumat üçün 
bildirək ki, keçən il şəhərin ayrı-ayrı 
prospekt və küçələrində – Nizami 
Gəncəvi prospektində, Bayan, 
M.A.Abbaszadə, Nəsimi küçələrində 
yollara 107 min 426 kvadratmetr, 
səkilərə 69 min 175 kvadratmetr 
asfalt örtüyü salınmış, küçələrdə 32 
min 928 metrlik beton və mozaika 
bort daşları quraşdırılmışdır. 

Hazırda şəhərin əsas küçə və 
prospektlərinin asfaltlanması işləri 
gedir. Heydər Əliyev və Nizami 
Gəncəvi prospektləri, İsmət Qayı-
bov, Zərdabi küçələrində təmir-tikinti 
işləri həyata keçirilir. Nəsib bəy 
Yusifbəyli küçəsinə asfalt örtüyü 
çəkilib. Hələlik, işlər şəhərin mərkəzi 
prospekt və küçələrində gedir və 
tədricən digər yerləri də əhatə 
edəcəkdir. Bütövlükdə, asfaltlanma 
işlərinin şəhərin hər yerində, hətta 
ən ucqar yerlərində aparılması 
planlaşdırılır.

Ermənistan silahlı qüvvələrinin 
Azərbaycana hərbi təcavüzü 
nəticəsində mülki insanların 
daşınmaz əmlakına dəymiş ziya-
nın aradan qaldırılması üzrə də 
işlər davam edir. Məlum olduğu 
kimi, Gəncənin Ermənistan silahlı 
qüvvələri tərəfindən raket atəşinə 
tutulması nəticəsində 1000-dən artıq 
fərdi yaşayış evi qismən zədələnmiş 
və ya tamamilə dağıdılmışdır. 
Dəymiş ziyanın aradan qaldırılması 
istiqamətində aparılan işlər sürətlə 
davam etməkdədir. Srağagün Niyazi 
Bayramov Dövlət Şəhərsalma və Ar-
xitektura Komitəsinin nümayəndələri 
ilə birlikdə təmir-tikinti prosesinin 
getdiyi ərazilərə baş çəkərək, işlərin 
gedişi ilə yerində tanış olub. Qismən 
ziyan dəymiş 253 evin təmiri artıq 
başa çatıb, 893 evdə isə işlər da-
vam etməkdədir. Bununla yanaşı, 24 
qəzalı evdən 10-nun tikintisi həyata 
keçirilir, 14 evin isə fərdi layihəsi 

hazırlanır. Niyazi Bayramov bura-
da sakinlərlə də görüşüb, onların 
müraciət və təkliflərini dinləyib. 
Vətəndaşlar dəymiş ziyanın tez bir 
zamanda aradan qaldırılacağı üçün 
məmnunluq ifadə edib, göstərilən 
diqqət və qayğıya görə ölkə başçısı, 
Prezident İlham Əliyev və Birinci 
vitse-prezident Mehriban Əliyevaya 
öz minnətdarlıqlarını bildiriblər.

Raket zərbələri nəticəsində 
dağıntıya məruz qalmış çoxmənzilli 
yaşayış binalarında yaşayan 89 ailə 
də diqqətdən kənarda qalmamışdır. 
Həmin binalarda yaşayan 66 ailə 
Azərbaycan Respublikası Mənzil 
İnşaatı Dövlət Agentliyi tərəfindən 
inşa edilən Azərbaycan Bayrağı 
küçəsi 272 ünvanında yerləşən yeni 
yaşayış kompleksində tam təmirli 
mənzillərlə təmin edilib. Mənzillərin 
bölgüsü vətəndaşlara məxsus yaşa-
yış sahələrinə müvafiq – püşkatma 
yolu ilə müəyyən olunub. Keçən ayın 
əvvəllərində püşkatma nəticəsində 

66 ailəyə aid 92 mənzilin yeni 
ünvanı müəyyən edilmiş və müvafiq 
sənədləşmə işlərinin aparılmasına 
başlanılmışdır. Novruz bayramı 
günlərində isə 60 mənzilə dair mü-
vafiq sənədlər və mənzillərin açarları 
sahiblərinə təqdim edilmişdir. 

…Gəncədə yaşıllıq işlərinə, 
yeni park və xiyabanların salınma-
sına xüsusi həssaslıqla və diqqətlə 
yanaşırlar. Şəhər icra hakimiyyəti 
başçısının birinci müavini Səməd 
Tomuyevlə söhbət zamanı fəxrlə 
bildirdi ki, biz artıq başqa yerlərdən 
baha qiymətə gül-çiçək  kolları 
alıb gətirmirik, onları özümüz 
yetişdirməyə başlamışıq və saldğı-
mız sahə tələbatımızı tam ödəyir.

Bəs bu il gəncəlilər şəhərdə 
hansı yeniliklərin şahidi olacaqlar? 
Sadalayaq. Nizami Gəncəvi adına 
Gəncə Dövlət Tarix- Diyarşünaslıq 
Muzeyi əsaslı təmirdən sonra 
istifadəyə veriləcək. Heydər Əliyev 
Fondu tərəfindən həyata keçirilən bu 
iş sona çatmaq üzrədir. 624 şagird 
yerlik, 4150 kvadratmetr ərazisi olan 
Gəncə şəhər internat tipli xarici dillər 
təmayüllü gimnaziyanın da açılışı 
bu il baş tutacaq. Gəncə Dövlət 
Universitetinin müasir tipli 3 yataq-
xanası və 1 yeməkxana binası da 
istifadəyə veriləcək. Bu obyektlərin 
ümumi dəyəri 8 milyon 482 min ma-
nat təşkil edir və ərazisi 11min 320 
kvadratmetrdir.Yeni “Asan xidmət” 
binasının da açılışı gündəlikdədir. 
Gəncə Lokomotiv Deposunun açılışı 
da şəhərin həyatında mühüm hadisə 
olacaqdır. Ümumi dəyəri 60 milyon 
manat, sahəsi 45 min kvadratmetr, 
ərazisi 6,6 hektar, illik istehsal gücü 
3650 lokomotiv təmiri olan obyektdə 
100-dən çox adam yeni iş yeri ilə 
təmin ediləcək.

…Gəncə ölkə  Prezidentinin 
2021-ci ili “Nizami ili” elan 
etməsini böyük coşqu və razılıq 
hissi il qarşılayıb. Şəhərdə bu-
nunla bağlı xüsusi tədbirlər planı 
hazırlanıb. Onun hər bəndi doğma 
şəhərə məhəbbət ifadəsidir. 
Başqa cür ola da bilməz. Gərək 
doğma şairinin 880 illik yubileyinə 
yeni və maraqlı töhfələri çox 
olsun. Dahi şairin adı ilə bağlı 
şəhərdə nə varsa yeni, daha gözəl 
görkəm alacaq. Qismət olsa, çox-
lu qonaq da qarşılayacaq. Təki 
bu koronavirus bəlası tezliklə bizi 
tərk etsin…

Hamlet QASIMOV,  
“Xalq qəzeti”nin 

 bölgə müxbiri

Nizami yurdunun 
bu günü və sabahı

Azərbaycanın ikinci böyük şəhəri olan Gəncədə Vətən 
müharibəsindən, tarixi qələbəmizdən sonra görülən 
işlər, qədim Nizami yurdunda həyata keçirilən 

tədbirlər, problemlər və perspektiv planlar barədə vaxtaşırı 
məlumat əldə etmək oxucular üçün maraqlı və aktualdır. 
Digər tərəfdən, son illərdə Gəncənin sürətli inkişafı şəhərin 
simasını nəzərə çarpacaq dərəcədə dəyişdirib. Təsadüfi 
deyil ki, gəncəlilər haqlı olaraq öz şəhərləri ilə fəxr edirlər, 
onun daha gözəl olmasını istəyirlər. Buna görə də təzə bir 
xəbər eşitməyəndə, hansısa küçənin asfaltlanması, yaxud 
bir obyektin tikintisi ləngiyəndə narahat olmağa başlayır, 
bəzən də giley-güzar edirlər. Amma icra hakimiyyəti 
aparatında rəhbər işçilərlə apardığım söhbətlər, şəhərdə 
gördüklərim məndə belə bir təəssürat yaratdı ki, Gəncəyə 
dövlət səviyyəsində göstərilən diqqət və qayğı əvvəlki illərlə 
müqayisədə daha da artıb. 

